
PARA ORAR POLOS NOSOS 

FAMILIARES DEFUNTOS 
 
(Reunímonos os membros da familia, se é posible, e dispoñemos un 

espazo que nos axude a orar. Podemos acender unha vela, símbolo da 

nosa fe que nos guía no peregrinar da vida; se o consideramos 

conveniente, unha foto da familia. Deixamos un breve silencio para 

poñernos en presenza de Deus como familia. Daquela o que dirixe –pai, 

nai-  incia a oración). 

 

V/ No nome do Pai e do Fillo e do Espírito Santo. 

T/ Amén. 

 

 

MONITOR: 

 

A oración polos nosos defuntos é un xesto de importantísimo valor 

que nos fai crecer na fe e a través do cal pedimos a graza da vida 

eterna para os nosos familiares e amigos que faleceron.  

 

Rezar polos nosos defuntos é unha obra de misericordia, pero ademais 

axúdanos a tomar conciencia da comuñón dos santos, o tempo que é 

expresión de fe na resurrección dos mortos e na vida eterna. 

 

Neste día, habitualmente, acudiamos ao cemiterio e orabamos xuntos 

con outros veciños e amigos polos nosos seres queridos que morreron. 

Este ano, a causa do covid-19 e polo ben de todos, non debemos 

facelo. Pero non por iso debemos deixar de lembralos e orar xuntos 

por eles e por todos, en especial por aqueles que morreron sós, sen o 

agarimo dos seus e aqueles de quen ninguén se acorda.  

 

Como familia, neste momento, lembremos aos nosos familiares 

falecidos e oremos ao Deus da Vida para que, na súa miseridordia, os 

acolla a gozar das alegrías da vida eterna e en todos nós avive a fe na 

resurrección futura. 
 

(Facemos un breve silencio e lembrámolos co seu nome, mesmo podemos lembrar xuntos algo da súa 

vida que nos deixou pegada. Daquela o que dirixe ou un da familia reza en voz alta esta oración á que 

os demais nos unimos en silencio). 

Deus todopoderoso,  

que pola morte de Xesús Cristo, o teu Fillo,  

destruíches a nosa morte, 

polo seu repouso no sepulcro  

santificasches os sepulcros onde repousan os nosos seres queridos 

esperando a vitoria final, 

e pola súa gloriosa resurrección  

restituíchesnos a inmortalidade. 

 

Escoita a nosa oración por aqueles que, mortos en Cristo,  

anhelan a feliz esperanza da resurrección. 

Concede, Señor de vivos e mortos,  

a cantos na terra te coñeceron pola fe, encomiarte sen fin no ceo. 

Por Xesús Cristo, o noso Señor. 

Amén. 

 

Oramos co  Salmo 22 (23): 

 

V/ Agora oramos co Salmo 22. Deus, coma un pastor bo, cóidanos e 

guíanos. Por iso, aínda que ás veces sintamos que transitamos por 

cañadas escuras, non debemos temer porque El acompáñanos. A cada 

estrofa deste Salmo respondemos: O Señor é o meu pastor, nada me 

falta. 

 
(As estrofas pode recitalas un e os demais unímonos coa resposta ou se somos varios, unha estrofa 

cada un e todos en común o  responsorio) 

 

O Señor é o meu pastor, nada me falta: 

en verdes pradeiras faime  recostar; 

condúceme cara a fontes tranquilas e repara as miñas forzas; 

guíame polo carreiro xusto, pola honra do seu nome.  R. 

 

Aínda que camiñe por  cañadas escuras,  

nada temo, porque ti vas comigo: 

a túa vara e o teu caxato son o meu consolo.  R. 

 

Preparas unha mesa ante min, enfronte dos meus inimigos; 

únxesme a cabeza con perfume, e a miña copa soborda.  R. 

A túa bondade e a túa  misericordia acompáñanme 

todos os días da miña vida, 

e habitarei na casa do Señor por anos sen termo.  R 
 

(Pódese deixar un breve silencio para deixar ecoar a frase que máis nos chamou a atención). 

 

Lectura da segunda carta do apóstolo  san Pablo aos 

Corintios (4,13-5,1) 

 

Irmáns e irmás: Tendo o mesmo espírito de fe, segundo o que está 

escrito: Crin, por iso falei, tamén nós cremos e por iso falamos; 

sabendo que quen resucitou ao Señor Xesús tamén nos resucitará a 

nós con Xesús e presentaranos convosco ante El. Pois todo isto é para 

o voso ben, a fin de que cantos máis reciban a graza, maior sexa o 

agradecemento, para gloria de Deus. Por iso, non nos acovardamos, 

senón que, aínda cando o noso home exterior se vaia  desmoronando, 

o noso home interior vaise renovando día a día. Pois a leve tribulación 

presente proporciónanos unha inmensa e incalculable carga de gloria, 

xa que non nos fixamos no que se ve, senón no que non se ve; en 

efecto, o que se ve é transitorio; o que non se ve é eterno. 

Porque sabemos que se se destrúe esta nosa morada terrea, temos un 

sólido edificio que vén de Deus, unha morada que non foi construída 

por mans humanas, é eterna e está nos ceos. 

 

Palabra do Señor 

T/ Grazas a Deus 

 

TEMPO DE MEDITACIÓN: 

 

 Quen resucitou ao Señor Xesús tamén nos resucitará a nós con 

Xesús... Señor, aviva a nosa fe na resurrección e fai que os nosos 

familiares poidan gozar dela. 

 

 Todo isto é para o voso ben: Ás veces hai situacións que non 

entendemos, pero Ti nunca nos abandonas. Dános a graza de 

confiar máis en ti e ser testemuñas dos teus dons. Dámosche 

grazas polos dons que nos concediches por medio dos nosos 

seres queridos que morreron (Pódese deixar un momento para lembralos). 

 Non nos fixamos no que se ve, senón no que non se ve: Cústanos 

moito Señor, mirar máis aló das evidencias que ven os nosos 

ollos. Dános esperanza e fe para confiar en ti e crer que os nosos 

irmáns están chamados a gozar da túa presenza. Dános a graza 

de descubrir que o esencial é invisible aos ollos. 

 

ORACIÓN DOS FIEIS 
 

V/ Xesús Cristo resucitou de entre os mortos e está sentado á dereita 

do Pai, e dende alí intercede pola súa Igrexa. Confiados en que 

Deus oe as voces daqueles que esperan no Señor Xesús, unimos as 

nosas oracións ás súas. A cada petición, respondemos. 

ESCÓITANOS, SEÑOR. 

 

Lector: No Bautismo os nosos seres queridos defuntos recibiron a luz 

de Cristo. Afasta agora deles a escuridade e condúceos a gozar 

da túa presenza. Roguemos ao Señor.  R/ 

 

Lector: O noso irmán (nosa irmá)  N._____ foi alimentado 

(alimentada) na mesa do Salvador. Acólleo (acóllea) nas 

mansións do banquete celestial. Roguemos ao Señor.  R/ 

 

Lector: Moitos amigos e membros das nosas familias precedéronnos 

e agardan o Reino. Concédelles un fogar eterno co teu Fillo. 

Roguemos ao Señor.  R/ 

 

Lector: Cada día morren moitas persoas por mor da violencia, da 

guerra e da fame e neste momento do covid-19. Mostra a túa  

misericordia aos que sofren estas situacións e congrégaos no 

Reino eterno da túa paz. Roguemos ao Señor.  R/ 

 

Lector: Os que confiaron no Señor dormen agora nel. Dálles alivio, 

descanso e paz a todos aqueles cuxa fe só Ti coñeciches. 

Roguemos ao Señor.  R/ 

 

Lector: A familia e os amigos de  N._____ buscamos paz e consolo. 

Alivia as nosas penas e disipa a escuridade e a dúbida que 

nacen da aflición. Roguemos ao Señor.  R/ 

Lector: Estamos reunidos aquí na confianza que dá a fe para orar polo 

noso irmán (nosa irmá)  N._____. Fortalece a nosa esperanza 

para que poidamos vivir agardando a vinda do teu Fillo. 

Roguemos ao Señor.  R/ 

 

Lector: Hoxe, Señor, queremos acordarnos de todos os fieis defuntos, 

en especial daqueles dos quen ninguén se acorda. Puríficaos 

das súas faltas e acólleos no teu colo de Pai. Roguemos ao 

Señor.  R/ 

 

 

V/ Todos xuntos oramos como o Señor nos ensinou:  

 

Noso Pai que estás no ceo: 

santificado sexa o teu nome, 

veña o teu reino 

e fágase a túa vontade 

aquí na terra coma no ceo. 

Danos hoxe o noso pan de cada día; 

perdoa as nosas ofensas, 

como tamén perdoamos nós 

a quen nos ten ofendido; 

e non nos deixes caer na tentación, 

máis líbranos do mal. Amén. 

 

 

V/ E á nosa Nai, a Santísima Virxe, a quen noso (a) irmán (a), 

invocou, como todos nós, pedimos que  interceda por nós agora e 

na hora da nosa morte:  

 

Ave María, chea de gracia, 

o Señor está contigo, 

bendita es ti entre todas as mulleres 

e bendito é o froito 

das túas entrañas, Xesús. 

 

Santa María, Nai de Deus, 

roga por nós, pecadores, 

agora e na hora da nosa morte. Amén. 

(Tamén se pode rezar a Salve raiña..) 
 

ORACIÓN. 
 

Señor Xesús Cristo, redentor do xénero humano, 

pedímosche que deas entrada no teu paraíso 

aos nosos irmáns a quen hoxe lembramos, 

líbraos, Señor, da escuridade da morte 

e fai que contigo gocen no festín das vodas eternas; 

que se alegren no teu reino, a súa verdadeira patria, 

onde non hai nin tristeza nin morte, 

onde todo é vida e alegría sen fin,  

e contemplen o teu rostro glorioso 

polos séculos dos séculos. 

R. Amén. 

 

V/ Señor, dálles o descanso eterno. 

R/ E brille sobre eles a luz eterna. 

 

V/ Descanse en paz. 

R/ Amén. 

 

V/ A súa alma e as almas dos nosos irmáns e de todos os fieis 

defuntos, pola  misericordia de Deus, descansen en paz. 

R/ Amén. 

 

V/ Bendigamos ao Señor. 

R/ Demos grazas a Deus. 

 

 

 

 

 

 

 

 

 

 

 

 


